
ᓄᓇᕗᒻᒥ ᖃᐅᔨᓴᖅᑐᓕᕆᔨᒃᑯᑦ 
ᐱᔪᓐᓇᐅᑎᖃᖅᑎᐅᑉ ᐅᓂᒃᑳᕆᐊᖃᕐᓂᖓ 

 
ᐱᓕᕆᐊᒃᓴᐅᑉ ᑕᐃᒎᓯᖓ: ᓄᑖᙳᓛᖅ ᐊᔾᔨᙳᐊᖅ ᑕᕆᐅᑉ ᖃᓄᐃᓕᖓᓂᖓᓂ ᑲᓇᑕᐅᑉ 

ᐅᐊᖕᓇᖓᑕ ᐅᑭᐅᖅᑕᖅᑐᖓᓂ. 
 

ᐱᓕᕆᐊᒃᓴᕐᒧᑦ ᓯᕗᓕᖅᑎ: ᑕᐃᕕᑦ ᐹᐊᑉ – ᒫᓂᑑᐸᐅᑉ ᓯᓚᑦᑐᖅᓴᕐᕕᒡᔪᐊᖓ. 
 

ᐋᖅᑭᒃᓱᖅᑕᐅᓚᐅᖅᑐᖅ ᔮᓄᐊᕆ 2025. 
 
ᓇᐃᓈᖅᓯᒪᔪᖅ: 

ᐃᓚᒋᔭᐅᓪᓗᓂ ᑖᔅᓱᒧᖓ ᖃᐅᔨᓴᕐᓂᕐᒧᑦ, ᐱᓕᕆᐊᕐᒧᑦ ᐊᔾᔨᐅᙱᑦᑐᓂᒃ ᑕᕆᐅᕐᒥᒃ 
ᖃᐅᔨᓴᕐᓂᐅᔪᓂᒃ ᑲᑎᖅᓱᖅᑐᖃᓚᐅᖅᑐᖅ ᑲᓇᑕᒥ ᐅᑭᐅᖅᑕᖅᑐᒥ ᐅᒥᐊᕐᔪᐊᖓᓂᑦ ᑲᓇᑕᒥ 
ᖃᐅᔨᓴᖅᑏᑦ ᐃᒪᕐᒥᐅᑕᓄᑦ CCGS Des Groseilliers ᐋᒡᒐᓯ 2024-ᖑᑎᓪᓗᒍ ᐊᒻᒪᓗ ᐃᖕᒥᓂᑦ 
ᐊᐅᓚᒧᑦ ᑕᕆᐅᕐᒥᒃ ᖃᐅᔨᓴᕈᑏᑦ ᐊᖅᑲᖅᑎᑕᐅᓚᐅᖅᑐᑦ ᓯᑯᓵᓚᐅᖅᑐᒥᑦ ᔫᕇᑲᐅᑉ ᑲᖏᖅᖢᐊᓂ 
ᖃᐅᔨᓴᖅᑕᐅᓂᐊᕐᒪᑕ ᐊᕐᕌᒍᒥ ᓯᓚᐅᑉ ᐊᓯᔾᔨᖅᑕᕐᓂᖏᓐᓂ ᑕᕆᐅᖅ ᓯᑯᓗ ᔫᕇᑲᐅᑉ ᑲᖏᖅᖢᐊᓂ 
ᐊᓯᔾᔨᖅᑕᖅᑐᑦ ᐅᑭᐅᖓᓂ 2024-2025. ᑕᒪᒃᑭᖅᖢᒋᑦ ᑖᒃᑯᐊ ᖃᐅᔨᓴᕐᓃᑦ ᑲᒪᒋᔭᖃᖅᑐᑦ 
ᐊᓪᓗᖅᑕᐅᓯᒪᒻᒪᕆᒃᑐᓂᒃ ᑐᑭᓯᐊᓂᑦᑎᓐᓂᒃ ᑕᕆᐅᑉ ᖃᓄᐃᓕᖓᓂᖏᓐᓂᒃ ᑲᓇᑕᒥ 
ᐅᑭᐅᖅᑕᖅᑐᕐᒥ, ᐅᑭᐅᖅᑕᖅᑐᕐᓗ ᖃᐅᔨᓴᖅᑕᐅᒐᔪᐃᑦᑑᓂᑰᓪᓗᓂ ᑕᐃᒪᙵᓂᑦ ᓯᕗᓂᐊᓂ ᑕᕆᐅᑉ 
ᖃᐅᔨᓴᖅᑕᐅᓂᖓᓂᑦ ᑲᑎᖅᓱᖅᑐᖃᓚᐅᖅᑎᓪᓗᒍ ᐊᕐᕌᒍᑦ 50-ᐅᓚᐅᖅᑐᓂᑦ 
ᒥᒃᓴᐅᓴᒃᑕᐅᓯᒪᓪᓗᓂᓗ ᑭᖑᓪᓕᖅᐹᖑᓗᓂ ᓯᑯᖃᕐᕕᐅᓛᖅᑐᖅ ᓯᓚ ᐅᖅᑰᓯᕙᓪᓕᐊᑎᓪᓗᒍ. 
ᐱᒋᐊᕐᓂᖓᓂ ᖃᐅᔨᔭᐅᔪᑦ ᓇᓗᓇᐃᖅᓯᔪᑦ ᐃᒪᑦᑎᐊᕙᒃᑕᖃᕐᓂᖅᓴᐅᓂᖓᓂᒃ ᖃᐅᔨᓴᕐᕕᐅᔪᒥ 
ᐊᕐᕌᒍᑦ 50-ᐅᓚᐅᖅᑐᓂᑦ, ᑕᐃᒪᐃᖦᖢᓂᓗ ᐸᓯᕕᒃᒥᑦ ᐃᒪᖅᑕᖃᕐᓂᖅᓴᐅᓕᕐᓂᖓᓄᑦ ᐅᑭᐅᖅᑕᖅᑑᑉ 
ᑕᕆᐅᖓᓄᑦ. ᖃᐅᔨᓚᐅᕐᒥᔪᒍᑦ ᐸᓯᕕᒃᒥᑦ ᐃᒪᖅ ᐱᑕᖃᕐᓂᖓ ᖃᐅᔨᔭᐅᔪᓐᓇᕐᒥᔪᖅ 
ᐆᒃᑐᖅᑕᐅᓗᓂ ᓄᖑᑎᖅᓯᒪᔪᑦ ᐱᕈᖅᑐᕕᓃᑦ (CDOM) ᐱᑕᖃᖅᑎᒋᓂᖏᑦ ᐃᒪᐅᑉ 
ᖁᓕᕇᖕᓂᖏᓐᓂ. ᐱᓕᕆᔪᖃᐃᓐᓇᖅᐳᖅ ᑐᑭᓕᐊᕆᔭᐅᓂᐊᕐᒪᑕ ᖃᐅᔨᔭᐅᔪᑦ ᑕᕆᐅᕐᒥᒃ 
ᖃᐅᔨᓴᕐᓂᐅᔪᓂᑦ, ᖃᐅᔨᓴᖅᑕᐅᓗᑎᒃ ᐊᔾᔨᒌᙱᓐᓂᖏᑦ ᑕᐃᔅᓱᒪᓂ ᖃᐅᔨᓴᕐᓂᐅᓚᐅᖅᑐᑦ ᐊᒻᒪᓗ 
ᐊᑐᓛᖅᖢᑎᒃ ᓴᖅᑭᔮᑦᑎᐊᖅᑐᒥᒃ ᓯᑯᙳᐊᕐᒥᒃ ᖃᐅᔨᔭᐅᓂᐊᕐᒪᑕ ᐱᔾᔪᑎᖏᑦᑕ ᐊᕐᕌᒍᑕᒫᑦ 
ᐊᔾᔨᐅᕙᙱᑦᑐᑦ ᐊᒻᒪᓗ ᐊᑯᓂᐅᔪᒧᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᕆᔭᖓᓂᑦ ᐊᓯᔾᔨᕈᑕᐅᔪᑦ 
ᑕᐃᒪᙵᓂᑦ ᑕᐃᔅᓱᒪᓂ ᖃᐅᔨᓴᕐᓂᐅᓚᐅᖅᑐᓂᑦ. ᖃᐅᔨᔭᐅᔪᑦ ᓴᖅᑭᑕᐅᓛᖅᑑᒐᓗᐊᑦ ᓇᓕᒧᒌᑦ 
ᖃᐅᔨᓴᖃᑦᑕᐅᑎᖃᑦᑕᕐᓂᖏᑎᒍᑦ ᐊᒻᒪᓗ ᑐᓴᖅᑎᑕᐅᓛᖅᖢᑎᒃ ᓄᓇᓕᖕᒥᐅᑕᐃᑦ 
ᑮᓇᐅᔭᖃᖅᑎᑦᑎᔪᓪᓗ. ᖃᐅᔨᒃᑲᐃᔾᔪᑏᑦ ᐊᑐᐃᓐᓇᐅᑦᑎᐊᓛᖅᑐᑦ ᐃᑭᐊᖅᑭᕕᒃᑯᑦ ᖃᐅᔨᒃᑲᐃᔾᔪᑎᓂᒃ 
ᐃᓕᐅᖅᑲᐃᕕᖕᒥ ᒫᓂᑑᐸᐅᑉ ᓯᓚᑦᑐᖅᓴᕐᕕᒡᔪᐊᖓᓂ. ᑖᓐᓇ ᐱᓕᕆᐊᒃᓴᖅ ᑲᒪᒋᔭᖃᓚᐅᖅᑐᖅ 
ᐱᒻᒪᕆᐅᔪᒥᒃ ᐊᓪᓗᖅᑕᐅᓯᒪᔪᒥᒃ ᑐᑭᓯᐊᓂᕆᔭᑦᑎᓐᓂᒃ ᑲᓇᑕᒥ ᐅᑭᐅᖅᑕᖅᑐᒥᒃ 
ᑐᙵᕕᖃᖅᑎᑦᑎᓪᓗᓂᓗ ᓯᕗᓂᒃᓴᒥ ᑕᒪᑐᒧᖓ ᐱᓕᕆᔭᐅᓛᖅᑐᓄᑦ ᑐᑭᓯᓇᓱᒃᑎᓪᓗᑕ ᑕᔅᓱᒪ 
ᐊᕙᑎᐊ ᖃᓅᓛᕐᓂᖓᓂᒃ ᓯᓚᒧᑦ ᐅᖅᑰᓯᕙᓪᓕᐊᔪᒧᑦ. 


